
Hafnarfirði 01. október 2026 

Efni: Bætt kennsluaðstaða fyrir nemendur Öldutúnsskóla 

Fyrir hönd foreldrafélags Í Öldutúnsskóla óskum við eftir viðræðum við Hafnarfjarðarbæ um byggingu 

íþróttaaðstöðu við skólann. Í ljósi sögunnar og stöðunnar í dag þá leggjum við áherslu á mikilvægi 

þess að verkefninu verði ekki frestað lengur, heldur verði framkvæmdunum hraðað eins og kostur er  

og bæjarstjórn gangi í verkið með samþykki að hefja formlega undirbúningsvinnu á næsta ári með 

samþykkt verkefnisins í fjárhagsáætlun næsta árs.   

Í Öldutúnsskóla hafa verið uppi áform um byggingu aðstöðu til íþróttakennslu allt frá því að skólinn var 

stofnaður árið 1961. Nú þegar 65 ár eru liðin frá stofnun skólans, sem er fjölmennasti grunnskóli 

Hafnarfjarðarbæjar, hefur enn ekki verið ráðist í þetta mikilvæga og hagkvæma verkefni. Íþróttahús 

við Öldutúnsskóla er vafalaust mjög hagkvæmur og góður kostur, ekki aðeins fyrir nemendur og 

starfsfólk skólans heldur einnig fjárhag bæjarsjóðs.  

Það að nemendur skólans njóti ekki slíkrar aðstöðu hefur margþætt áhrif á nám þeirra og daglegt líf. 
Þau þurfa reglulega að ferðast með rútu til og frá íþróttakennslu, sem tekur tíma frá skóladeginum og 
getur haft áhrif á mótun stundaskráa og samfellu í námi. Rútuferðirnar hafa jafnframt reynst krefjandi 
fyrir nemendahópinn; þar verða reglulega árekstrar og aðstæður sem geta haft neikvæð áhrif á líðan 
nemenda. Þá fylgir fyrirkomulaginu umtalsverður kostnaður vegna akstursþjónustu og annarra 
tengdra útgjalda, meðal annars vegna starfsfólks sem þarf að fylgja nemendum til og frá 
íþróttahúsunum þar sem kennslan fer fram. 

Á árunum 2008–2009 var ráðist í breytingar á skipulagi svæðisins sem heimila byggingu íþróttahúss 
við skólann. Slíkt húsnæði gæti gegnt mun fjölþættara hlutverki en eingöngu að hýsa íþróttakennslu 
og nýst sem raunverulegt fjölnotahús fyrir skóla- og frístundastarf. 

Þar er sérstaklega mikilvægt að horfa til frístundastarfs barna í 1.–4. bekk. Núverandi aðstaða 
frístundar hefur lengi verið gagnrýnd fyrir þrengsli og ófullnægjandi hljóðvist. Hluti starfseminnar fer 
enn fram í skúrum sem upphaflega voru hugsaðir sem tímabundin lausn og starfsemin er nú dreifð á 
þrjá staði á skólalóðinni. Ítrekað hefur verið kallað eftir úrbótum á þessari aðstöðu. Með byggingu 
fjölnotahúss skapast tækifæri til að leysa þennan vanda til framtíðar og tryggja frístundinni hentugt og 
samræmt húsnæði. 

Húsið gæti jafnframt nýst fyrir æfingar og viðburði Kórs Öldutúnsskóla, list- og tómstundastarf, 
leiksýningar og aðra viðburði nemenda. Með því væri ekki eingöngu verið að bæta aðstöðu til 
íþróttakennslu heldur skapa fjölnota húsnæði sem nýtist skólanum, frístundastarfinu og 
nærsamfélaginu allt árið um kring. 

Það skiptir nemendurna miklu máli að búa við viðeigandi kennsluaðstöðu og einnig starfsfólkið sem á 

að njóta góðrar starfsaðstöðu og nánd við nemendur og samstarfsfólk sitt. Foreldrafélag 

Öldutúnsskóla skorar því á bæjarráð að setja verkefnið nú á dagskrá sem flýtiframkvæmd og 

samþykkja við gerð fjárhagsáætlunar fyrir næsta ár að hefja markvissan undirbúning að byggingu 

húsnæðisins. Í því felst vinna við greiningu og mögulega einhverjar umbætur á gildandi deiliskipulagi 

og hönnun byggingarinnar. Með þessum mikilvægu umbótum í kennsluaðstöðu nemenda skólans 

getur bæjarstjórn stuðlað að bættum lífsgæðum þeirra og tekið þannig mikilvægt skref sem miðar að 

því að öll börn í grunnskólum bæjarins njóti jafnra tækifæra til menntunar.  



Óskum við eftir því að erindi okkar verði tekið fyrir í bæjarráði og að við fáum tækifæri til að eiga 

samtal við ráðið um þetta mikilvæga verkefni.  

Virðingarfyllst, f.h. foreldrafélags Öldutúnsskóla, 

Hrafnhildur Helgadóttir. formaður stjórnar  

